VRIJEME SVE ODNESE
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike na Pravome putu.
Braćo moja u Dini Islamu! Dvije su blagodati, koje mnogi ljudi ne koriste kvalitetno jer se nadaju da će one dugo ili vječno potrajati pa se onda opuste, a to su zdravlje i slobodno vrijeme. A kada tih blagodati nestane, onda počinje kajanje. Nažalost, nekada je za kajanje prekasno. Zato da nam se ono ne bi desilo, danas želim da nas podsjetim na važnost čuvanja vremena, odnosno njegovog kvalitetnog iskorištavanja. Jer vrijeme je poput rijeke koja nosi sve pred sobom i nikada se ne vraća nazad. Toga trebamo uvijek biti svjesni i o tome često razmišljati. 
Navest ću sada deset razloga zbog kojih bismo trebali malo više da povedemo računa o korištenju vremena:
1. Vrijeme se ne može vratiti. Kada prođe, odlazi u prošlost i nikada se ne može nadoknaditi. Ono je poput sablje. Ako je ne pokoriš, ona te sasiječe. 

2. Svaki sat koji prođe jeste, ustvari, jedna kutija koja se zapečati i stavi na policu. Na Sudnjem danu sve kutije će se otvoriti i njihov sadržaj će nam se pokazati. Ako svaka kutija bude ispunjena dobrim djelima, bit će dobro i bit ćemo sretni. Bude li ispunjena besposlicama i grijesima, bit će belaj i bit ćemo tužni. Zapečaćene kutije, osim Dragog Allaha, niko ne može otvoriti.
3. Na Zapadu kažu: ''Vrijeme je novac.'' Međutim, vrijeme nije samo novac. Ono je puno skuplje od zlata, dijamanata i dragulja. Vrijeme je sami život. A život je najvrjednija stvar koju imamo. Hasan el-Basri, r.a., je rekao: "O sine Ademov! Ti si samo skup dana. Kada prođe jedan dan, prođe i dio tebe."

4. Svi ćemo mi na Sudnjem danu biti pitani: "Kako smo proveli svoj život? U čemu smo proživjeli svoju mladost? Kako smo sticali i trošili imetak? Da li smo sticali znanje i da li smo po njemu postupali?'' Zato pripremimo adekvatne odgovore!
5. Treba dobro povesti računa o tome kome poklanjamo svoje vrijeme. U tom smislu prema nekim ljudima moramo biti jako škrti. Hasan el-Basri, r.a., je rekao: "Živio sam sa ljudima koji su više bili škrti kad je u pitanju njihovo vrijeme nego vi kad je u pitanju vaš novac!"

6. Jedna od najgorih stvari, koja nažalost ''krasi'' mnogi ljude, jeste besposličarenje, odnosno traćenje vremena. Imam Ibn Kajjim, r.a., je rekao: "Jedan od znakova da nekog čovjeka Allah ne voli i da sa njim nije zadovoljan jeste njegovo traćenje vremena." Na jednu stranu su mubah-djela, kojima se čovjek razonodi i prikuplja snagu za nastavak obaveza, a na drugu stranu su stvari od kojih čovjek nema nikakve koristi, osim varljive zabave i lažnog zadovoljstva.
7. Nemar i lijenost su jako opasni! Poslovica kaže: ''Što možeš za danas ne ostavljaj za sutra!'' Mi ne znamo da li ćemo dočekati sutra, niti ako dočekamo da li ćemo biti u stanju da učinimo koje dobro djelo ili da završimo započeto. Zašto sigurno pretvarati u neizvjesno? Ako smo danas nemarni i lijeni, šta je to što će nas sutra motivisati da budemo produktivni?

8. Izgubljeno vrijeme je izgubljeni rahatluk. Ljudi koji troše vrijeme na besposlice, kasnije upadaju u stres jer moraju da završe svoje obaveze a nemaju dovoljno vremena za njih. Takvi ljudi obično nemaju vremena ni za druge važne stvari u životu, kao što su porodica, vjera, prijatelji...
9. Vrijeme je emanet koji smo dobili od Dragog Allaha i zato je naša dužnost da ga koristimo na način da steknemo Allahovo zadovoljstvo. Svi mi znamo kako je teško kada nečiji emanet ne ispunimo. Zaletimo se i obećamo, a poslije ne možemo da ispunimo. Ne možemo ljudima u oči da pogledamo. A kako ćemo tek Allahu u oči pogledati, ako ne ispunimo emanete koje nam je povjerio?
10. Produktivnost je Sunnet Allahovog Poslanika, s.a.v.s., koji je jednom prilikom rekao: "Svakog dana za svaki zglob u svome tijelu čovjek je dužan da podijeli sadaku. Pomiriti dvojicu je sadaka, pomoći nekome da podigne svoj teret je sadaka, svaki korak ka namazu je sadaka i svako uklanjanje prepreke sa puta je sadaka." (Muttefekun alejhi)

Braćo draga, produktivnost se prije svega postiže pravilnim raspoređivanjem vremena. I što je jako važno, sa produktivnošću nikada ne treba stati pa makar i Smak svijeta bio na vidiku. 
Molim Dragog Allaha da nam poveća svijest o važnosti čuvanja vremena, da nam dadne mudrosti pa da vrijeme na najbolji način iskoristimo i da nam pomogne da kvalitetnim korištenjem vremena steknemo Allahovo, dž.š., zadovoljstvo. Amin.

